
BESIGHEIDSTUDIES: VRAESTEL II 
 

NASIENRIGLYNE 
 
Tyd: 2 uur 100 punte 
 
 
Hierdie nasienriglyne word voorberei vir gebruik deur eksaminatore en 
hulpeksaminatore. Daar word van alle nasieners vereis om 'n standaardiserings-
vergadering by te woon om te verseker dat die nasienriglyne konsekwent vertolk 
en toegepas word tydens die nasien van kandidate se skrifte. 
 
Die IEB sal geen gesprek aanknoop of korrespondensie voer oor enige 
nasienriglyne nie. Daar word toegegee dat verskillende menings rondom sake van 
beklemtoning of detail in sodanige riglyne mag voorkom. Dit is ook voor die hand 
liggend dat, sonder die voordeel van bywoning van 'n standaardiserings-
vergadering, daar verskillende interpretasies mag wees oor die toepassing van 
die nasienriglyne. 
 
 

Die volgende aspekte sal oorweeg word wanneer punte in hierdie vraestel toegeken word: 
• Formaat:  

‒ Die KORREKTE formaat moet vir elke vraag gebruik word, bv. besigheidsverslag. 
‒ Waar van toepassing sluit 'n inleiding en 'n gevolgtrekking in. 
‒ Gebruik opskrifte en onderopskrifte waar van toepassing. 

• Terminologie: Korrekte besigheidsterminologie moet gebruik word. 
• Inhoud: Moet voldoende wees om alle aspekte van die vraag te dek. 
• Motivering vir stawing: Stellings moet gemaak word. 
• Toepassing op gevallestudie/konteks/tema. 
• Kreatiewe probleemoplossing eerder as bloot teoretiese feite-aanbieding. 
• Sintese en opeenvolging. 

VRAAG 1 
    (maks. 70 punte) 
 
EKSTERNE OMGEWING 
 
Markomgewing 
• Die markomgewing bestaan uit elemente buite (ekstern tot) die besigheid. 
• Hoewel die besigheid nie baie beheer oor hierdie elemente het nie, word dit deur hierdie 

elemente in die markomgewing beïnvloed en dus moet die besigheid: 
− die mate waarin hierdie element die besigheid kan beïnvloed, bepaal; 
− die nodige planne om hierdie elemente te hanteer, vestig. 

• Die volgende elemente kom in die markomgewing voor: 
 

Verskaffers 
• 'n Besigheid is van sy verskaffers afhanklik vir materiale en/of dienste om te verseker hy kan 

die produk vervaardig en/of aan sy teikenmark verkoop. 
• Dit is belangrik dat materiale in die regte hoeveelheid, van die korrekte gehalte, teen 'n billike 

prys en op die tyd en plek waar hulle nodig is, verkry word.  
• Die besigheid moet sterk verhoudings met verskaffers ontwikkel om ontwrigting in voorraad te 

vermy. 
• Dit is belangrik om te onthou dat die verskaffer 'n "mate van mag oor die besigheid" het: 

− Indien die verskaffer 'n hoër prys vir materiale vra, sal dit daartoe lei dat die besigheid hul 
eie verkoopsprys moet verhoog.  

− Indien die verskaffer nie die materiale betyds lewer nie, sal die besigheid nie sy doelwitte 
kan bereik nie, wat tot 'n verlies van verkope vir die besigheid kan lei. 

 
Verbruikers 
• Verbruikers is die mense wat die besigheid se produkte/dienste koop en/of gebruik. 

− Dink aan die feit dat die koper nie altyd die verbruiker is nie, en in so 'n geval moet albei 
partye oortuig wees dat dit in hul beste belang is om die regte produk te koop. 

• Die besigheid moet verbruikerstendense volg om seker te maak dat die besigheid konsekwent 
aan die eise van sy klantbasis voldoen. Wanneer die eise van die teikenmark verander, moet die 
besigheid die produk aanpas of herontwikkel om sy klantbasis te handhaaf. 

• Dit is belangrik om die koopkrag te onthou wat verbruikers oor die besigheid het: 
− Indien die verbruikers dink dat die prys van die produk te hoog is, sal hulle ophou om die 

produk te koop en dit kan die besigheid dwing om sy prys te verlaag (of klante verloor). 
 
Mededingers 
• Dit is maatskappye wat dieselfde, soortgelyke of plaasvervangerprodukte (of dienste) aan 

dieselfde teikenmark as die besigheid verkoop. 
• Dit is noodsaaklik om te onthou dat dit nie net die optrede van huidige mededingers is wat die 

besigheid kan beïnvloed nie, maar die moontlikheid van nuwe toetreders tot die mark is ook 'n 
bedreiging. 

• Die besigheid moet seker maak dat dit 'n mededingende voordeel in die mark skep en handhaaf, 
om sy markaandeel te handhaaf of verhoog. Onthou, ons het 'n paar faktore geïdentifiseer wat 
die besigheid kan gebruik om 'n mededingende voordeel te bekom: 
− Gehalte 
− Prys 
− Gebruik van tegnologie 
− Diensvlakke 
− Meerdere gebruik van hulpbronne (menslike hulpbronne, natuurlike hulpbronne of ontasbare 

hulpbronne soos vaardighede of patente) 
− Die ligging van die besigheid 

Strategiese alliansies 
Dit is waar twee of meer besighede besluit om kragte saam te snoer om voordeel te trek uit die 
geleenthede in die mark. Byvoorbeeld: 
• Mr Price Mobile wat ander selfoonnetwerke se lyne gebruik. 
 
Tussengangers 
• Tussengangers is die "middelman" wat 'n skakel tussen die besigheid en sy verbruikers in die 

distribusiekanaal vorm. 
• 'n Besigheid sal van tussengangers gebruik maak om maklike toegang tot 'n mark te kry waar 

die tussengangers reeds direkte toegang tot die klante het. Byvoorbeeld: Mr Price wat 
handgemaakte goedere namens die kunstenaars verkoop. 

• Tussengangers kan ook die besigheid help om tendense in klante se behoeftes en begeertes na te 
spoor. 

 
NRO's (nieregeringsorganisasies) 
• Dit is besighede sonder winsoogmerk wat op kwessies soos opheffing of ontwikkeling van 

sekere groepe in die samelewing fokus of op beskerming van die omgewing. 
• Hierdie NRO's vereis dat besighede eties optree en dat hulle 'n aktiewe rol as 'n korporatiewe 

burger speel wanneer dit by kwessies van maatskaplike verantwoordelikheid kom. 
• NRO's beywer hulle dikwels vir borgskappe deur groot besighede. 
• Voorbeelde van sulke organisasies sluit die DBV, Junior Achievement (entrepreneurs-

ontwikkeling en opleiding via borge van korporasies), Nelson Mandela Kinderfonds, Dokters 
sonder Grense en die Nasionale Seereddingsinstituut (NSRI) in om maar 'n paar te noem. 

 
Nywerheidsreguleerders 
• Hierdie groepe verskaf riglyne aan besighede oor hoe om op te tree en te verseker dat hulle op 

'n etiese wyse werk. Hulle is die waghonde van die bedryf.  
• Voorbeelde van sulke groepe: Suid-Afrikaanse Buro van Standaarde (SABS), Suid-Afrikaanse 

Besigheidskamer (SABEK) en ombudspersone in die versekerings- en finansiële bedryf.  
• Vakbonde vorm ook deel van die nywerheidsreguleerders. Hul fokus is om te verseker dat geen 

werknemer oneties uitgebuit word nie en om werknemerregte af te dwing.  
 
Makro-omgewing 
• Die ontwikkelings wat in die makro-omgewing plaasvind, kan 'n positiewe en/of negatiewe 

uitwerking op die besigheid hê. 
• 'n Besigheid het baie min (en in die meeste gevalle geen) beheer oor hierdie omgewing nie. 

Die onderstaande tabel toon die verskillende elemente van die PESTLE-ontleding aan wat gebruik 
kan word om die makro-omgewing te ontleed. 
 
Politiek faktore • Dit is die politieke ontwikkelings in 'n land of in ander lande wat 'n 

effek op die besigheid het. 
Ekonomiese 
faktore 

• Dit is faktore soos inflasie, wisselkoerse, rentekoerse en belasting. 
• Hierdie ekonomiese faktore kan die verkoopsprys van goedere en 

dienste beïnvloed. Die besighede moet hierdie faktore in gedagte hou 
wanneer grondstowwe of vervaardigde goedere gekoop word en 
wanneer die goedere aan die eindverbruiker verkoop word. 

Maatskaplike 
faktore 

• Maatskaplike faktore het 'n invloed op die lewenstandaard, die 
lewensgehalte en besteebare inkomstevlakke van gemeenskappe. 

• Dit is faktore soos armoede, misdaad, MIV/Vigs, werkloosheid, ens. 
Tegnologiese 
faktore 

• Daar is vinnige vooruitgang in die tempo waarteen nuwe tegnologie 
ontwikkel word. Dit skep beide 'n bedreiging en 'n geleentheid vir die 
besigheid.  
− 'n Bedreiging kan die feit wees dat tegnologie (waarin groot bedrae 

geld belê is) verouderd raak. 
− 'n Geleentheid is die vermoë van 'n besigheid om 'n mededingende 

voordeel te skep deur nuwe tegnologie te gebruik. Tegnologiese 
opgradering beteken ook dat produksie vinniger en betroubaarder 
word, wat die besigheid kan help om grondstowwe te spaar (minder 
verkwisting). 

Regsfaktore • Regsfaktore verwys na die wette van 'n land. 
• Daar is baie wette wat 'n invloed op besighede in die korporatiewe 

wêreld het. Hulle het 'n invloed op die manier waarop 'n besigheid 
bedryf word. 

• Voorbeelde van sulke wette is: Wet op Arbeidsverhoudinge, Wet op 
Verbruikersbeskerming, Wet op Beroepsgesondheid en -veiligheid, 
ens. 

Omgewingsfaktore • Dit is faktore soos besoedeling, natuurrampe, oliestorting. 
• Omgewingsfaktore kan 'n invloed op die vermoë van die besigheid hê 

om grondstowwe te bekom om sy goedere te produseer en om goedere 
na verbruikers te versprei. 

 
SWOT-ontleding 
• SWOT is 'n akroniem vir: 

− Sterk punte 
− Swak punte 
− Geleenthede 
− Bedreigings 

• Sterk en swak punte is interne sakefaktore, d.i. elemente in die besigheid en waaroor die 
besigheid beheer het. 

Geleenthede en bedreigings 
• Geleenthede is daardie eksterne faktore wat aan die besigheid die geleentheid bied om 

mededingers te oortref, veral as die mededinger op 'n sekere gebied swak is. Dit kan die 
geleentheid insluit om 'n beter produk te lewer, om die produk vinniger by die verbruiker as 
mededingers te kry, of om toegang tot groter markte vir die besigheid te hê, ens. 

• Bedreigings is daardie eksterne faktore wat die sukses of groei van die besigheid kan belemmer 
en dus moet die besigheid gebeurlikheidsplanne vestig om hierdie faktore te hanteer. 

• Dit is belangrik dat die besigheid die invloed wat geleenthede en/of bedreigings op hom kan hê, 
assesseer en om hierdie faktore vinnig en effektief te hanteer deur strategieë gereed te hê om 
hieraan aandag te gee. Ten einde die moontlike geleenthede en/of bedreigings te identifiseer, sal 
ons die PESTLE-faktore in die makro-omgewing en Porter se Vyfkragtemodel in die 
markomgewing gebruik. 

 
BESTUUR 
 
Bestuurstake: 
• Daar is 'n verskeidenheid take wat 'n bestuurder as deel van sy/haar daaglikse werk moet verrig. 

Die oogmerk van die bestuur is om te verseker werknemers doeltreffend en effektief presteer 
om die doelwitte van die besigheid te bereik. 

 
Beplanning 
• Elke besigheid het 'n plan nodig om te verseker handelinge is op die gewenste uitkoms toe-

gespits. Die plan moet opgestel word met die doel om die doelwitte en doelstellings van die besig-
heid te bereik, maar die plan moet buigsaam en aanpasbaar wees volgens die omstandighede. 

• Die volgende is moontlike stappe wat gedurende die beplanningsproses gedoen kan word: 
verstaan en omskryf die probleem, kry al die toepaslike inligting, ontleed die inligting en 
oorweeg alle moontlike gebeurlikhede. Besluit op 'n plan van aksie, maar oorweeg alternatiewe 
planne (gebeurlikheidsplanne), implementeer die plan sorgvuldig en volg op om te verseker die 
plan is suksesvol; indien nie, implementeer regstellende stappe. Beplanning in die besigheid 
vind op verskillende bestuursvlakke plaas: 
− Die topbestuur is verantwoordelik vir die algehele, langtermyn- strategiese sakeplan, 

insluitend die visie, missie, doelstellings en strategieë vir die hele besigheid. 
− Middelbestuur formuleer taktiese planne, wat die verkryging van hulpbronne wat deur die 

afdelings wat hulle beheer, benodig word, behels, naamlik: die finansiële afdeling; bemarkings-
afdeling; produksie-afdeling; menskapitaalafdeling, ens. Middelbestuur is verantwoordelik 
vir mediumtermynbeplanning en moet verseker dat laer vlakke van bestuur gelei word om 
hul daaglikse beplanning met dié van die middelbestuur in ooreenstemming te bring. 

− Laer bestuur beplan werkskedules en programme op 'n daaglikse basis. 
 

Organisering 
• Wanneer bestuurders organiseer, beteken dit hulle rangskik aktiwiteite op so 'n wyse dat alle 

hulpbronne (produksiefaktore) tot 'n sistematiese en suksesvolle besigheid bydra. 
− Hierdie produksiefaktore sluit die volgende in: werknemers, bedryfskapitaal wat nodig is 

om die besigheid te bedryf, enige grondstowwe wat nodig is om die produk te produseer, 
bekom die voorraad om aan verbruikers te verkoop.  

− Daar is verskillende bestuurders in beheer van elk van die funksies, maar die hoof-
bestuurder/HUB moet seker maak al hierdie bestuurders besef dat hul take onderling afhanklik 
is en dat hulle moet saamwerk om die algehele doelwitte van die besigheid te bereik. 

• Organisering verwys ook na die verslagdoeningstrukture in die besigheid. Daar is nie net een 
korrekte (of verkeerde) organisasiestruktuur wat alle besighede pas nie. Ongeag die organisasie-
struktuur wat vir die besigheid gekies word, is dit belangrik dat die verslagdoeningslyne 
duidelik is ten einde verwarring en afskuiwing van verantwoordelikheid te vermy. 

 
Leiding 
• Ten einde planne te implementeer en die gewenste uitkoms te bereik, moet die bestuurder 

verseker dat leiding en ondersteuning aan werknemers gegee word, d.i. dat hulle gelei word om 
die doelwitte van die besigheid te bereik asook hul persoonlike doelwitte as werknemers. 

• 'n Goeie leier sal streef om 'n balans te handhaaf tussen om risikogeoriënteer te wees (om die 
werk gedoen te kry) en mensgeoriënteer (om op die behoeftes van werknemers te fokus). 

• Verwys ook na die afdeling oor verskillende bestuur- en leierskapstyle, bv. demokraties, 
outokraties, ens. om die verskillende benaderings te verstaan wat 'n bestuurder kan volg ten 
einde die doelwitte van die besigheid in verskillende omstandighede te bereik 

• Die volgende is 'n paar algemene reëls vir goeie leierskap: 
− Werkers moet altyd gehelp word om te verstaan watter doelwitte bereik moet word. 
− 'n Goeie leier sal toelaat (en ook aanmoedig) dat ondergeskiktes insette lewer en menings 

lug. 
− Werknemermoreel verbeter indien werknemers weet dat die bestuur hulle respekteer en 

hulle sal ondersteun waar moontlik. 
− Goeie werk moet altyd (of waar moontlik) openlik erken word, terwyl om werknemers te 

vermaan en/of werkverwante probleme te hanteer, privaat gedoen moet word. Dit is 
belangrik dat kritiek nooit persoonlik mag wees nie, maar opbouend om die werknemer te 
lei om nie weer dieselfde fout te maak nie. 

− Verduidelik aan werknemers hoekom daar veranderings is of hoekom seker prosedures 
gevolg moet word om aanvaarding en samewerking te verseker. 
 

Beheer 
• Dit is noodsaaklik dat die bestuur altyd beheer as die laaste stap in die proses gebruik. Beheer 

gee terugvoering aan die bestuurder om te bepaal hoe probleme hanteer kan word ten einde die 
prestasie van werknemers en die besigheid in sy geheel te verbeter. 

 
Koördinasie 
• Koördinasie verseker daar is samewerking tussen die verskillende afdelings in die besigheid en 

dat almal werk om 'n gemeenskaplike doel te bereik. 
• Die sleutel tot koördinasie en samewerking is duidelike kommunikasie om te verseker almal 

verstaan die verwagtings. Gereelde vergaderings sal help om te verseker dit word bereik. 
• Die uiteindelike doel van koördinasie is om 'n sinergie tussen individuele pogings, spanne en 

afdelings te verseker. 
 
Kommunikasie 
• Kommunikasie verwys dus na die oordrag en ontvangs van idees en gesindhede tussen die 

bestuur en werkers, maar ook tussen die bestuur en eksterne groepe, soos die media, 
verskaffers, klante en die regering. Sonder goeie, duidelik kommunikasie is dit nie moontlik om 
verhoudings met hierdie verskillende belanghebbendes te bou nie. 

• Kommunikasie verseker koördinasie van aktiwiteite in die besigheid deur werkers in te lig oor 
presies wat van hulle verwag word. 

• Aan die ander kant, stel duidelike kommunikasiekanale werkers (of eksterne belanghebbendes) 
in staat om die bestuur oor probleme en idees in te lig. 

• Behoorlike kommunikasie kan help om die algehele prestasie van die besigheid te verbeter 
omdat die betrokke persone oor sekere feite ingelig word, indien en wanneer (of voordat) hulle 
die inligting nodig het. 
 

Delegering 
• Delegering is nodig ten einde die werkslading van senior werknemers te verlig en om 'n 

sinvoller verdeling van take en verantwoordelikhede te bereik. 
• Die bestuur delegeer pligte, gesag en verantwoordelikhede aan ondergeskiktes. 
• Die persone aan wie die take gedelegeer word, moet in staat wees om die nuwe take te verrig en 

het dalk bykomende opleiding nodig om hulle te bemagtig. Dit is ook belangrik om te onthou 
dat wanneer verantwoordelikhede gedelegeer word, die werker ook gemagtig word om situasies 
te hanteer wat uit die bykomende verantwoordelikheid spruit.  

• Beide die werknemer en die bestuurder wat die verantwoordelikheid gedelegeer het, sal 
toerekenbaar gehou word vir die gehalte van die werk wat gedoen is. 

 
Besluitneming 
• Ten einde 'n verantwoordelike besluit te neem, moet alle relevante feite oorweeg word. 
• 'n Keuse word gemaak rakende wat die beste in 'n sekere situasie sal wees. 
• Sakebesluite moet objektief wees, met geen persoonlike vooroordeel om die besluite te 

beïnvloed nie. 
• Dit is belangrik om die besluit te assesseer deur die uitvoerbaarheid en lewensvatbaarheid 

daarvan te oorweeg. 
 
Dissipline 
• Die doel van dissipline is om toekomstige gedrag in die besigheid te verbeter. Ten einde dit te 

bereik, is dit noodsaaklik dat almal weet wat as wangedrag beskou word, maar ook wat die 
gevolge sal wees indien die reëls oortree word of daar nie aan prestasiestandaarde voldoen 
word nie. 

 
BESTUURSBEVOEGDHEDE 
 
Wêreldwye bewustheid 
• Wêreldwye bewustheid is baie meer as om bloot te probeer om die politieke, taal- of kulturele 

verskille tussen lande te verstaan om te probeer om nie algemene aannames oor ander mense te 
maak nie. Dit is meer as die feit dat wisselkoerse appresieer of depresieer en dat dit 'n invloed 
op die produksiekoste kan hê. Hoewel hierdie kwessies belangrik is, is dit noodsaaklik om te 
besef dat wêreldwye bewustheid baie meer behels. 

• Die bestuurders moet verstaan dat al dryf die besigheid nie direk met ander lande handel nie 
(koop of verkoop), moet hulle weet dat die sakewêreld onderling verbonde is en dat verskaffers 
uit 'n verskeidenheid lande kan kom. Dit is dus moontlik dat gebruike en waardes tussen lande 
sal verskil. 'n Bewustheid van die hele toevoerketting is uiters belangrik. Oorweeg die 
volgende: Moet 'n bestuurder toelaat dat 'n sekere produk in die besigheid verkoop word indien 
iewers in die toevoerketting kinderarbeid gebruik is? Of moet 'n juwelierswinkel diamantringe 
verkoop indien vermoed word dat "bloeddiamante" gebruik is? Moet besighede 'n produk 
verkoop indien hulle weet dat gedurende die vervaardigingsproses ernstige skade aan die 
omgewing aangerig is? 
 

Organisasiebewustheid 
• Geen organisasie werk in 'n vakuum nie. Organisasiebewustheid vereis dat die bestuur bewus is 

van interne asook eksterne faktore wat 'n invloed op die sukses van die besigheid kan hê. 

INTERN: 
• Die bestuurder moet die vermoëns (sterk punte) en beperkings (swak punte) van die besigheid 

verstaan. 
• Ten einde vir die bestuur (op alle vlakke) om suksesvol te wees, is dit belangrik vir hulle om 'n 

begrip te hê van wat in die hele besigheid gebeur, omdat die handelinge van die verskillende 
funksies of afdelings in die besigheid 'n invloed op mekaar het (onderling afhanklik). 

• Die bestuurder moet ook empatie hê en die druk oorweeg wat verskillende afdelings ervaar, en 
moet hierdie mense akkommodeer waar moontlik ten einde te verseker die hele besigheid 
(eerder as net daardie een afdeling) is suksesvol. 

• Die bestuur moet ook die organisasiekultuur van die besigheid verstaan. Indien daar iets in die 
kultuur is wat nie wenslik is nie, moet 'n proaktiewe plan geïmplementeer word om die 
organisasiekultuur te verander na iets wat in ooreenstemming met die visie en missie van die 
besigheid is. Dit is belangrik ten einde die algehele funksionering van die besigheid te verhoog. 
 

EKSTERN: 
• Die bestuur moet 'n begrip van die geleenthede en/of bedreigings waarvoor die besigheid te 

staan kan kom, demonstreer wanneer in die konteks van die eksterne omgewing beskou word. 
• Wanneer mens aan die eksterne omgewing dink, moet in gedagte gehou word dat aspekte soos 

nasionale en internasionale tendense 'n uitwerking op die besigheid kan hê, maar dat die 
besigheid ook gebeurtenisse in die eksterne omgewing kan beïnvloed deur standpunt vir of teen 
iets in te neem. 

 
Ontleding 
• Ten einde beide 'n wêreldwye en organisasiebewustheid te ontwikkel, moet die bestuurder 

belangrike inligtingsbronne kan identifiseer, relevante inligting kan insamel, die invloed wat 
verskillende gebeurtenisse op mekaar kan hê, kan interpreteer en dan alternatiewe planne van 
aksie kan vergelyk. Dit is die vermoë om te ontleed en tot gevolgtrekkings te kom.  

• Wanneer inligting ontleed word, moet potensiële probleme geïdentifiseer word en oplossings 
reeds voor die tyd gevind word ten einde te verseker dat risiko's bestuur word.  

• Die bestuur moet verstaan dat ontleding 'n moeilike taak is en waar moontlik moet besluite nie 
impulsief geneem word nie, maar net na oorweging van alle betrokke feite. 

 
Strategiese denke wat tot strategiese optrede lei 
• Strategiese denke behels die bestuurder se vermoë om na die besigheid se huidige posisie met 

betrekking tot die res van die mark te kyk en dan te besluit waar die besigheid oor 'n paar 
maande of jare moet wees. Dit word strategiese beplanning genoem en vereis 'n visie, missie, 
lang- en korttermyndoelstellings wat geformuleer moet word, die ontwikkeling van 'n strategie 
om hierdie doelwitte te verwesenlik. 

• Dit kan net gedoen word indien die bestuurder verstaan dat die nywerheids- en marktendense 
die besigheid se mededingende posisie sal beïnvloed. Dus is dit belangrik om na sterk punte, 
swak punte, geleenthede en bedreigings te kyk voordat strategieë (planne van aksie) ontwikkel 
en geïmplementeer word. 

• Om eenvoudig net huidige tendense te hersien, is net nie goed genoeg nie. Die bestuurder moet 
kan antisipeer en voorspel wat in die toekoms gaan gebeur en dan proaktief wees wanneer 
planne geïmplementeer word om die situasie te bestuur. 

• Die uitkomste van die situasies moet ook geëvalueer word ten einde regstellende stappe te 
implementeer, indien nodig. 

Spanwerk 
• 'n Goeie bestuurder is bewus van ander menses se gevoelens en vrese en antisipeer hoe dit die 

spanlede sal raak. Die bestuurder moet seker maak dat spanne so ontwerp word dat lede mekaar 
se sterk en swak punte sal aanvul. 

• As die spanleier moet die bestuurder verseker dat lede van die span (werknemers in die 
besigheid) na mekaar luister, meningsverskille op 'n konstruktiewe wyse uitdruk en dan 'n 
manier vind om saam met mekaar te werk. 

• Die bestuurder sal spanlede aanmoedig om saam te werk en sal taktvol ingryp om konflik op te 
los. 

• Dit is belangrik dat die spanlede 'n duidelike begrip van die doelwitte het en dat alle spanlede 
met die nodige vaardighede bemagtig is om hierdie doelwitte te bereik. Indien die vaardighede 
ontbreek, moet spanlede opgelei word en dan toerekenbaar vir hul prestasie gehou word. 

 
Bemagtiging en talentontwikkeling 
• Die bestuurder moet verstaan dat bemagtiging en talentontwikkeling belangrik is omdat dit 

beteken die besigheid belê tyd en hulpbronne om met werknemers se ontwikkeling te help ten 
einde die doelwitte en doelstellings van die besigheid te bereik. Wanneer werknemers bemagtig 
is en hulle het by die ontwikkelingsproses gebaat, is dit bevorderlik vir beter moreel en hoër 
vlakke van motivering 

 
Inisiatief 
• Om inisiatief te toon, beteken die bestuurder wag nie vir ander mense om aan nuwe maniere te 

dink om hul afdeling of die besigheid in sy geheel te verbeter nie. 
• Deur inisiatief te demonstreer sal die bestuurder die konvensionele metodologie bevraagteken, 

maar ook ondergeskiktes aanmoedig om aan nuwe idees en innovasies te dink voordat die 
situasie dit vereis. 

• Inisiatief beteken om proaktief te wees en kwessies voor te spring voordat hulle ontstaan ten 
einde 'n mededingende voordeel te skep. 

 
Oordeel/besluitneming 
• Die bestuurder moet voortdurend oordele in verskillende situasies vel. Dit kan net gedoen word 

nadat al die toepaslike feite objektief geëvalueer is. 
• Hoewel die ideaal sou wees dat die bestuurder sy/haar besluit duidelik kon evalueer voordat 

opgetree word, is dit in sommige gevalle nie moontlik nie. Soms word onmiddellike 
besluitneming vereis om 'n geleentheid te benut; die bestuurder kan nie huiwer om daardie 
uiters belangrike besluit te neem nie. Een van die belangrikste vaardighede wat 'n bestuurder in 
so 'n situasie kan benut, is om logiese redenering toe te pas.  

• Dit is belangrik vir die bestuurder om integriteit te hê wanneer 'n oordeel gevel word/besluite 
geneem word. Dit demonstreer leierskap en 'n bereidwilligheid om toerekenbaarheid van hul 
besluite te erken. 

 
Onderhandeling 
• Suksesvolle onderhandelaars kan hul menings duidelik en akkuraat aan die gehoor oordra 

(werknemer, vakbonde, verskaffers, ens.) en dan hierdie vaardighede gebruik om die gehoor te 
oorreed om hul standpunt te verstaan.  

• Dit is belangrik dat mense 'n begrip van al die relevante menings het. 'n Bestuurder wat 'n 
bedrewe onderhandelaar is, sal probeer om 'n wen-wen-situasie te fasiliteer deur kompromieë te 
gebruik om probleme op te los.  

• Dit is belangrik om inkoop van die invloedrykste rolspelers te bekom – veral in sensitiewe of 
hoëdruksituasies omdat hierdie informele leiers ander in die onderhandelingsproses kan 
beïnvloed. 

Klantdiensoriëntasie 
• In 'n suksesvolle besigheid is klante en hul behoeftes die primêre fokusgebied en moet in alle 

sakebesluite in ag geneem word. 
• Dit is uiters belangrik dat die bestuurder na klante se vrae, probleme en terugvoering luister en 

daarop reageer, aangesien dit 'n belangrike manier vir die besigheid is om klante te gee wat 
hulle van die besigheid verwag en wil hê. 

• 'n Produktiewe klantverhouding gegrond op vertroue en geloofwaardigheid sal verseker dat 
bestaande klante aanhou terugkom om by die besigheid te koop. 

BESIGHEIDSTUDIES VRAESTEL II: LAERORDEDENKE-RUBRIEK (60% GEWIGSWAARDE) Vraag 1 Vraag 2 

KRITERIA 0 1 2 
    

Formaat Voldoen nie aan die 
korrekte standaard 
nie 

Gedeeltelik korrekte 
formaat 

Korrekte formaat       

 
0 1 2 3 

   
Terminologie Geen gebruik van 

saketerminologie 
nie 

Geïsoleerde/beperkte 
gebruik van 
saketerminologie 

Goeie gebruik van 
saketerminologie 

Uitstekende gebruik 
van 
saketerminologie 

    

Inhoud (getal 
relevante feite) 

Maksimum 50 feite. Deel deur 2 om 'n punt uit 25 te kry. Punte word toegeken onder andere vir noem van die 
feit, verduidelikings van feite of stellings, toepaslike voorbeelde; uitbreiding van akronieme. LET WEL: Gelyste 
feite wat nie verduidelik word nie = maks. 4 punte (8 feite)  

  

Subtotaal: (30 punte)   

BESIGHEIDSTUDIES VRAESTEL II – HOËRORDEDENKE-RUBRIEK (40% GEWIGSWAARDE) 
Indien alle AFDELINGS nie voltooi is nie, word die beoordeling gegrond op die hoeveelheid verwagte inligting. 
Bv. 'n kandidaat wat een afdeling goed motiveer, maar nie die ander beantwoord nie, kan nie vir 'n "meerderheid stellings"-punt kwalifiseer nie. 
KRITERIA 0 1 2 3 4   
Stawing 
(motivering vir 
stellings wat 
gemaak is) 

Geen poging om te 
staaf nie. 

Baie beperkte 
stawing. 

Minder as helfte van 
die stellings is 
gestaaf 

Die meerderheid van 
die stellings is 
gestaaf. 

Die meerderheid van 
die stellings is 
deeglik gestaaf wat 
breedte en/of diepte 
van begrip toon  

    
  

 0 1 2 3 4   
Toepassing op 
konteks 

Oppervlakkige 
verwysing gegrond 
op die 
gevallestudie/gegewe 
konteks 
(Hou aan om die 
naam van die 
besigheid 
herhaaldelik te noem 
sonder toepaslike 
voorbeelde). 

Deurlopende 
verwysing is na die 
gevallestudie/gegewe 
konteks gemaak met 
'n paar toepaslike 
voorbeelde. 

Deurlopende 
verwysing is na die 
gevallestudie/gegewe 
konteks gemaak met 
etlike voorbeelde wat 
ten volle by die 
antwoord geïntegreer 
is. 

Voorbeelde het 
betrekking op die 
gevallestudie/gegewe 
konteks en is ten 
volle by die respons 
geïntegreer wat 'n 
begrip van die 
betrokke kwessies 
toon. Verwys na 
aktuele sake.  

Voorbeelde het 
betrekking op die 
gevallestudie/gegewe 
konteks en is ten 
volle by die respons 
geïntegreer wat 
begrip van die 
betrokke kwessies 
toon. Aktuele sake is 
ten volle by die 
respons geïntegreer. 

    
  

 0 1 2 3 4 5 6 
Kreatiewe 
probleemoplossing 

Geen begrip van die 
probleem en geen 
oplossing gegee nie. 

Identifisering van die 
probleem en 'n 
verkeerde/swak 
oplossing voorgestel. 

Identifisering van die 
probleem met 
breedte, maar nie 
diepte nie 
(oppervlakkig). 

Goeie insig en begrip 
van helfte van die 
probleem met 
oplossings wat 
gebied word en 
diepte van begrip 
toon OF minder as 
helfte in breedte en 
diepte. 

Goeie insig en begrip 
van die meerderheid 
van die probleme 
met oplossings wat 
aangebied word wat 
diepte van begrip 
toon OF helfte in 
breedte en diepte. 

Goeie insig en begrip 
van die holistiese 
probleem met 
oplossings wat gebied 
word wat volledig 
bespreek word en 
begrip van alle 
aspekte toon OF die 
meerderheid in 
breedte en diepte. 

Goeie insig en 
begrip van die 
holistiese 
probleem met 
oplossings wat 
gebied word wat 
volledig bespreek 
word en breedte en 
diepte van begrip 
toon. 

Sintese Nie aan enige 
kriteria wat 
hieronder gelys is, 
voldoen nie. 

Minstens aan een 
van die kriteria 
voldoen. 

Enige twee van die 
kriteria nagekom. 

Enige drie van die 
kriteria nagekom. 

Enige vier van die 
kriteria nagekom. 

Enige vyf van die 
kriteria nagekom. 

Enige ses van die 
kriteria nagekom. 

1 Inleiding – het nie bloot die vraag oorgeskryf nie, maar toon 'n begrip van die verband tussen die onderwerpe. 
2 Gevolgtrekking – dit moet 'n logiese bevestiging van die punte wat geopper is, wees.  
3 Vloei van gedagte, d.i. paragrawe volg logies op mekaar. 
4 Integrasie van onderwerpe wat in die vraag gegee is. 
5 Integrasie van die vraag met ander sakeverwante onderwerpe om die gehalte van die antwoord te verhoog. 
6 Argumente is ontwikkel. 
SUBTOTAAL: (20 punte)  

VRAAG 2 
    (maks. 35 punte) 
 
Belegging  
Wanneer mens na verskillende beskikbare beleggingsgeleenthede kyk, kan dit soms oorweldigend 
wees om te besluit watter beleggingsgeleentheid die beste by 'n persoon of besigheid pas. Daar is 
kriteria wat gebruik kan word om die mees geskikte beleggingsopsie te bepaal wat op 'n spesifieke 
tydstip nodig is.  
Die volgende kriteria sal gebruik word om elk van die beleggingsopsies te evalueer: 
• Risiko 
• Opbrengs op belegging 
• Tydraamwerke 
 
Risiko 
• 'n Hoërisikobelegging behoort 'n hoër opbrengs op belegging te lewer INDIEN die belegging 

slaag. 'n Hoërisikobelegging kan ook tot 'n groot verlies ly indien die belegging misluk. Dit kan 
geïllustreer word deur 'n eenvoudige voorbeeld: Iemand kan besluit om in 'n nuwe en 
onbekende klerekleinhandelaar te belê, wat 'n nuwe modeneiging verkoop. Indien dit suksesvol 
is, kan dit 'n hoë opbrengs genereer. Indien nie, kan die persoon die hele belegging verloor. 

• Nog 'n idee wat met risiko verband hou, is diversifikasie. Diversifikasie beteken alle eiers word 
nie in een mandjie gehou nie. Gevolglik word nie net EEN van die beleggingsopsies hieronder 
gebruik om alle reserwes te hou nie, maar eerder 'n KOMBINASIE van hierdie 
beleggingsopsies word gebruik om risiko's oor verskillende bates te versprei. 

• Die beleggers het die opsie om die mate van die risiko met betrekking tot die mees geskikte 
beleggingsopsie vir hom/haar op daardie tydstip te kies. 
 

Opbrengs op belegging (OOB) kan beskryf word as 'n werktuig om die doeltreffendheid van die 
belegging te meet. Dit is 'n aanwyser van wat die beleggers sal terugkry bo en behalwe die 
oorspronklike belegging wat gemaak is. 
 
Tydraamwerke (tydperk van belegging) 
Hoe langer die beleggingstydperk aan die belegger beskikbaar is, hoe groter die risiko's wat die 
belegger kan bekostig om te neem. Indien iemand vir sy/haar aftrede voorsiening wil maak en die 
persoon is tans 20 jaar oud, het hy/sy meer as 45 jaar voor aftrede om enige potensiale verliese te 
verhaal. Indien iemand egter reeds 50 jaar oud is en voorsiening vir aftrede wil maak, is daar baie 
minder tyd voor aftree-ouderdom; hierdie persoon kan dus nie bekostig om te veel risiko's rakende 
sy/haar belegging te neem nie. 
 
BELEGGINGSOPSIES/-INSTRUMENTE 
 
EKWITEITE/AANDELE  
 
Beskrywing 
Ekwiteite staan ook as aandele in 'n maatskappy bekend. Sommige maatskappye is op die JSE Bpk. 
genoteer (hierna net die JSE genoem), maar ander maatskappye is ongenoteer. 

Wanneer ons ekwiteite of aandele oorweeg, gaan ons na die genoteerde maatskappye kyk omdat 
inligting oor die aandele se prestasie gereeld beskikbaar is. Indien die maatskappy ongenoteer is, 
sal dit nie inligting oor die finansiële prestasie van die besigheid aan enigiemand anders as 
aandeelhouers, banke, krediteure en SAID beskikbaar stel nie – nie aan die algemene publiek nie. 
Sonder hierdie finansiële inligting sal dit onmoontlik wees om te evalueer of die belegging 
aanvaarbare opbrengs gelewer het. 
 
Die eienaars van die aandele (ekwiteite) besit elkeen 'n deel van die besigheid. Daar is twee 
"opsies/metodes" om 'n aandeelhouer in 'n maatskappy te word wat op die JSE genoteer is: 
• Die aandele is by die maatskappy gekoop toe aandele die eerste keer uitgereik is, dus die 

persoon wat die aandele gekoop het, dra kapitaal tot die besigheid by. 
• Die aandele is op die JSE by 'n vorige aandeelhouer gekoop. Die geld wat vir die aandeel betaal 

is, gaan nie na die besigheid nie, maar die persoon wat die aandele verkoop het. Aandele wat op 
die JSE gekoop en verkoop word, het geen invloed op die kapitaal wat aan die besigheid 
beskikbaar is nie. 
 

Risiko 
• Die JSE (en ander aandelebeurse in die wêreld) het streng reëls vir maatskappye om op die 

aandelebeurs te noteer ten einde beleggers te beskerm en (hopelik) die risiko om in hierdie 
genoteerde maatskappye te belê, te verminder. Ten spyte hiervan word aandele steeds as 'n 
gematigde- tot hoërisikobelegging beskou.  

• Prima aandele is aandele in eksklusiewe maatskappye op die aandelebeurs en die risiko om 
aandele in 'n prima maatskappy te verkry, is kleiner as om aandele in 'n ander maatskappy te hê. 
Die OOB in hierdie prima maatskappye is gewoonlik hoër as in ander maatskappye.  

• Beleggers neem gewoonlik kleiner risiko's as mense wat met aandele spekuleer (vergelyk die 
bespreking by die tydraamwerk om die verskil tussen hierdie twee groepe mense te verstaan). 

 
Opbrengs op belegging (OOB) 
Wanneer die OOB van aandele wat in 'n genoteerde maatskappy gekoop is, geëvalueer word, is 
daar twee faktore wat tot die OOB bydra: 
• Styging in aandeleprys 
• Dividende 

 
Aandeelhouers sal aandele in die maatskappy koop met die verwagting dat: 
• die aandeleprys oor 'n tydperk sal styg (kapitaalgroei). Kapitaalwinsbelasting kan van 

toepassing wees wanneer aandele later verkoop word; 
• goeie dividende gegenereer sal word. Dividende is die wins van die maatskappy wat tussen 

aandeelhouers gedeel word en word nie in die hande van die aandeelhouer in Suid-Afrika belas 
nie. 

• 'n Kombinasie van bogenoemde kom gewoonlik voor, aangesien dit gewoonlik help om inflasie 
te oortref. 
 

Wat sal die prys van 'n aandeel op die aandelemark bepaal? Die antwoord op hierdie vraag is heel 
eenvoudig: markkragte, wat ook vraag en aanbod genoem word. Soos met enige ander 
kommoditeite wat ons koop, word die prys bepaal deur hoeveel mens die produk wil hê (vraag) en 
hoeveel van die produk beskikbaar is (aanbod). 

Die vraag wat nou beantwoord moet word, is: Wat bepaal vraag en aanbod van 'n sekere aandeel op 
die JSE? Hierdie antwoord is effens ingewikkelder. Die volgende faktore sal die vraag na 'n 
aandeel beïnvloed en dus ook die aandeelprys. Dit beteken dit sal ook 'n invloed op die algehele 
opbrengs op die aandeelhouers se belegging (OOB) hê: 

• Die vlak van vertroue in die stand van die ekonomie. Wanneer die ekonomie goed doen, sal 
beleggers positief voel om op die JSE te belê en hulle sal gretig wees om aandele te koop 
(stygmark/bulmark). Indien beleggers pessimisties is en hulle antisipeer verliese, sal hulle hul 
aandele verkoop (daalmark/beermark). 

• Regeringsbeleide of nuwe wetgewing sal die algehele vertroue in die ekonomie van die land 
beïnvloed en dus ook die aandeelprys. Indien daar byvoorbeeld spekulasie oor nasionalisering 
is (staat neem eienaarskap van private bates oor), sal aandeelhouers hul aandele wil verkoop en 
die aandeleprys sal daal. 

• Nywerheidsprestasie sal al die maatskappye wat in daardie nywerheid genoteer is, raak. 
Sommige nywerhede kan aantrekliker vir beleggers wees as ander. Indien 'n nywerheid onlangs 
negatiewe publisiteit gehad het weens probleme (stakings, verouderde tegnologie) of positiewe 
publisiteit vanweë opkomende gebeurtenisse (toeristebedryf sal baat indien 'n wêreldbeker deur 
Suid-Afrika gewen is), sal aandeelpryse in daardie nywerheid daal of styg. 

• Finansiële prestasie van die besigheid: verkope, wins, finansiële verhoudings, soos solvensie, 
likiditeit, opbrengs op indiensneming en die dividende wat verklaar is. Hoe beter die finansiële 
prestasie van die besigheid, hoe waarskynliker sal die maatskappy goeie dividende verklaar en 
gevolglik sal die aandeelprys waarskynlik styg. 

• Die bestuur en die publiek se vertroue in die bestuurspan. Hoe hoër die vertroue in die 
bestuurspan, hoe hoër sal die vraag na die aandele wees en aandeelpryse sal styg. 

• Maatskaplike kwessies rakende die maatskappy sluit byvoorbeeld sy beeld ten opsigte van 
omgewingsvriendelike vervaardigingsprosesse of die mate van betrokkenheid by KMV in. Dit 
kan óf 'n positiewe óf negatiewe invloed op aandeelpryse hê. 

• Regskwessies, soos onbesliste hofsake of bewerings van prysvasstelling kan 'n negatiewe 
invloed op die aandeelprys hê. 

• Mediadekking verhoog openbare bewussyn van bogenoemde ontwikkelings, en skep sodoende 
sekere persepsies van die land, nywerheid en/of maatskappy by beleggers en potensiële 
beleggers; dit kan weer 'n regstreekse invloed op aandeelpryse hê. 
 

Tydraamwerk van die belegging 
• Sommige mense verkies om hul geld in aandele te belê met geen korttermynbehoefte om groot 

kapitaalwins te maak nie. Die belegger sal in prima aandele belê waar daar kapitaalgroei 
(styging in aandeelprys) op lang termyn is en waar dividende wat uit die aandeleportefeulje 
verdien word, dikwels gebruik word om nog prima aandele te koop. 

• Mense wat met aandele spekuleer benader die saak anders. Spekulante koop aandele in 
maatskappye wat (volgens hulle) 'n vinnige en beduidende styging in die aandeelprys sal hê. 
Die spekulant sal dan die aandele verkoop wanneer daar 'n geleentheid is om 'n wins te maak, 
gegrond op 'n hoër aandeelprys. Die spekulant stel nie werklik in dividende belang nie.  

SKULDBRIEWE 
 
Beskrywing 
• Skuldbriewe word ook soms effekte genoem (moet nie met verband verwar word nie, wat 'n 

lening is om vaste eiendom te koop).  
• 'n Skuldbrief is 'n kredietbrief ('n "skuldbewys") wat 'n besigheid verkoop ten einde geleende 

kapitaal vir groot projekte in te samel.  
• Skuldbriewe word gewoonlik nie deur spesifieke bates gesekureer nie. Indien die maatskappy 

dus nie die skuld (skuldbrief) kan terugbetaal nie en dit gelikwideer word, sal die 
skuldbriefhouers nie 'n voorkeureis vir bates hê nie. Mense sal dus huiwerig wees om 
skuldbriewe in maatskappye te koop wat volgens hulle gevaar loop om gelikwideer te word.  

• Die skuldbriefhouer sal rente op die bedrag van die skuldbrief ontvang. Indien die besigheid 
wat die skuldbrief uitreik as 'n hoë risiko beskou word, sal 'n hoër rentekoers aangebied moet 
word om mense te oorreed om die skuldbriewe te koop.  

• Skuldbriefhouers kan die skuldbrief op enige stadium aan ander belangstellende partye op die 
JSE verkoop. 

• Tipes skuldbriewe: 
− 'n Delgbare skuldbrief is op 'n voorafbepaalde datum terugbetaalbaar.  
− 'n Ondelgbare skuldbrief word nooit aan die maatskappy terugbetaal nie, maar sal 

onbepaald duur met die skuldbriefhouer wat rente ontvang.  
− 'n Omskepbare skuldbrief sal in aandele op 'n voorafbepaalde datum in die toekoms omskep 

word. 
 

Risiko 
• Wanneer die skuldbrief verkoop word, word dit dikwels teen 'n vaste koers verkoop, wat 

voordele en risiko's het. Indien rentekoerse daal, sal die skuldbriefhouer in die voordelige 
posisie wees dat hy/sy 'n hoër rentekoers op die skuldbrief sal verdien as wat die banke aanbied. 
Indien die rentekoerse egter styg, kan die skuldbriefhouer dalk die geleentheid misloop om hoër 
rentekoers te verdien wat deur ander geleenthede gebied word. Indien die skuldbrief teen 'n 
veranderlike rentekoers wat aan prima gekoppel is, verkoop word, bestaan hierdie risiko nie. 

• Omdat skuldbriewe gewoonlik ongesekureerde finansiële instrumente is, bestaan die gevaar 
altyd dat die besigheid bankrot sal speel, met 'n gevolglike verlies vir die skuldbriefhouer van 
hul belegging. Die mate van hierdie risiko sal deur die maatskappy se finansiële sterkte bepaal 
word; en natuurlik die mate van risiko gekoppel aan die projekte/tipe aktiwiteit waarby die 
besigheid betrokke is. 

• Dit dra 'n hoër risiko as beleggings by banke, maar 'n laer risiko as 'n belegging in aandele, omdat 
krediteure in rang hoër as eienaars staan om hul geld goed te maak in geval van likwidasie. 
 

Opbrengs op belegging (OOB) 
• Die maatskappy wat die skuldbrief uitreik, is regtens verplig om rente te betaal. Dit verhoog die 

potensiaal vir 'n opbrengs op belegging vergeleke met aandeelhouers, omdat die maatskappy 
nie dividende hoef te verklaar nie indien die finansiële posisie dit nie moontlik maak nie. 

• Daar is geen kapitaalgroei wat met skuldbriewe gepaardgaan nie, net 'n konstante stroom rente. 
• Omdat skuldbriewe ongesekureerde skuld is, moet die besigheid 'n hoër rentekoers aan 

potensiële beleggers aanbied om vir die hoër risiko's te kompenseer. 
• Onthou rente-inkomste is belasbaar (bo die drempel) en nadat belasting betaal is, klop die OOB 

op skuldbriewe selde inflasie. 
 

Tydraamwerk van die belegging 
• Skuldbriewe kan as 'n langtermyn- finansiële instrument gebruik word om rente te verdien tot 

tyd en wyl die skuldbrief gedelg word. 

AFTREE-ANNUÏTEITE EN PENSIOENFONDSE 
 
Beskrywing 
• 'n Aftree-annuïteit (AA) is 'n polis wat beoog om 'n inkomste aan die persoon te verskaf 

wanneer hy/sy die ouderdom van 55 bereik. 'n Maandelikse premie is betaalbaar en wanneer die 
AA uitbetaal, sal dit 'n enkelbedrag gekombineer met 'n maandelikse inkomste wees. Die 
bedrag wat uitbetaal word wanneer die AA verval, sal van die tydperk wat die premies betaal is, 
afhang en/of hoe hoog die premies was. 

• Die regering kan nie vir alle burgers sorg om 'n ordentlike lewenstandaard op 
ouderdomspensioene vol te hou nie, daarom moedig hy mense aan om vir hul eie aftrede 
voorsiening te maak. Daarom word belastingverligting op AA premies gegee. 

• Pensioenfondse word geskep wanneer alle werknemers wat aan 'n sekere pensioenfonds 
behoort hul bydraes saamgooi by 'n pensioenfondsadministrateur. Hierdie administrateur belê 
dan die fondse op so 'n wyse dat dit (hopelik) sal groei en inflasie sal klop. Wanneer mense 
aftrede bereik, ontvang hulle 'n maandelikse pensioen (inkomste) van die fonds. Bydraes wat 
tot pensioenfondse gemaak word, word van salarisse afgetrek voordat belasbare inkomste 
bereken word. Die rede is weereens dat die regering mense wil aanmoedig om voorsiening vir 
hul eie aftree-inkomste te maak. 
 

Risiko 
Die risiko wat met beide AA en 'n pensioenfonds gepaardgaan, sal afhang van hoe en waar die 
administrateurs die bydraes van lede belê het. 
 
Ons kan ook na risiko vanuit 'n ander perspektief kyk. Dink hoe pensioenfondse of AA's individue 
kan help om hul risiko te bestuur om nie voldoende inkomste te hê om te oorleef wanneer hulle 
afgetree het nie (wanneer hulle nie meer 'n salaris verdien nie). 
 
Albei AA's en pensioenfondse is werktuie om voorsiening te maak vir 'n inkomste wanneer die 
werknemer ophou werk en op pensioen gaan. Ongelukkig is daar baie mense wat nie voldoende 
voorsiening vir hul pensioen maak nie en gevolglik kan hulle nie hul lewenstandaard volhou nie. 
Die volgende punte weerspieël sommige van die redes hoekom mense nie finansieel veilig is 
wanneer hulle aftree-ouderdom bereik nie:  
• Mense wag te lank voordat hulle vir aftrede begin voorsiening maak. Wie wil daaraan dink om 

geld te spaar vir iets oor 30 of 40 jaar in die toekoms? 
• Mense leef oor die algemeen langer vanweë goeie mediese sorg en moet dus vir 'n langer tyd na 

65 (aftree-ouderdom) voorsiening maak, wanneer hulle sonder 'n salaris sal wees. 
• Om ouer te word beteken ook meer geld is nodig vir gesondheidsorg. Bykomende voorsiening 

moet vir hierdie koste gemaak word. 
• Mense neem nie altyd die verlies van voordele in ag wanneer hulle aftree nie. Hulle is gelukkig 

indien hul salaris, ten tye van aftrede, met die pensioenbetaling ooreenstem. Wat van die verlies 
van 'n maatskappymotor of huissubsidie wanneer aftrede bereik word? Mens sal in so 'n geval 
eintlik MEER geld van die pensioenfonds/AA nodig hê as die laaste salaris wat verdien is.  

• Wanneer mense van werk verander, kan die pensioen wat by die vorige werk opgebou is, 
uitbetaal word. Mense moet onmiddellik hierdie geld in die nuwe pensioenfonds herbelê eerder 
as om dit aan luukshede te spandeer. Ongelukkig herbelê baie nie hul geld nie. 

 
Pensioenfondse het ook die opsie/voordeel om lede te help om risiko ten opsigte van dood en/of 
ongeskiktheid te bestuur, aangesien dit dekking vir albei hierdie gebeurtenisse bied. 

Opbrengs op belegging (OOB) 
• Die OOB sal deur die verstandige besluit van die beleggingsbestuurder wat die bydrae hanteer 

en belê het, bepaal word. Daar is geen waarborge nie, en selfs indien 'n spesifieke OOB deur 
die AA-fonds/pensioenfonds gewaarborg word, is dit belangrik om dit met inflasie te vergelyk. 
Let wel: Die syfers rakende OOB wat deur die fonds verskaf word, klink gewoonlik beter as 
wat hulle regtig is omdat die fonds "voorspellings" gemaak het oor wat hulle hoop om te bereik. 

• Wees ook bewus daarvan dat die meeste finansiële instrumente (pensioenfondse en AA 
ingesluit) administratiewe koste en bestuursgelde sal hê wat die OOB sal verminder. 

 
Tydraamwerk van die belegging 
Uit bostaande bespreking onder "risiko", behoort dit duidelik te wees dat voorsiening vir aftrede, óf 
dit in die vorm van 'n AA óf 'n pensioenplan is, iets is wat begin moet word sodra dit moontlik is en 
vir die hele 40 of 45 jaar wat 'n salaris as 'n werknemer verdien word, gehandhaaf word.  
 
UITKERINGS 
 
Beskrywing 
• Uitkerings is 'n vorm van langtermynspaar. Die spaar kan in die vorm van 'n 

enkelbedragbelegging wees en/of maandelikse bydraes. 
• Die belegger kry die volle bedrag na 'n voorafbepaalde tydperk wanneer die polis uitgekeer 

word (gewoonlik 5 tot 10 jaar), of in die geval van dood, sal die naasbestaande die belegging 
onmiddellik ontvang.  

 
Risiko 
• Wanneer 'n uitkeerpolis uitgeneem word, kan die belegger die risikoprofiel wat hy/sy wil hê, 

kies – wat wissel van hoë risiko in 'n ekwiteitsfonds tot 'n laer risiko waar 'n meer 
gebalanseerde beleggingsbenadering gevolg word. 

• Indien die belegger besluit het om maandelikse bydraes te belê, is dit moontlik (by sommige 
versekeraars) om 'n kwytskelding van bydrae by te voeg, wat beteken dat indien die belegger 
aan 'n ernstige siekte ly of ongeskik word, en gevolglik nie meer tot die belegging kan bydra 
nie, sal die versekeraar die maandelikse bydrae namens die versekerde betaal. Dié is 'n vorm 
van risikobestuur wat die versekerde kan uitneem in geval van ongunstige omstandighede.  

 
Opbrengs op belegging (OOB) 
Die OOB sal van die risikoprofiel wat gekies is, afhang. 
Daar is bestuurs- en administrasiegelde wat van die spaarbedrag afgetrek word wat die OOB sal 
verminder. 
 
Tydraamwerk van die belegging 
Die belegging is gewoonlik vir 'n tydperk van tussen 5 en 10 jaar. Dit is dus 'n langtermyn-
spaarplan. 
 
BUITELANDSE BELEGGINGS  
 
Beskrywing 
• Wanneer mens besluit om plaaslik te belê, moet die besluit geneem word oor watter 

beleggingsmedium die geskikste is.  
• Dieselfde keuses moet gemaak word wanneer in 'n ander land (buitelands) belê word. 
• Buitelandse beleggings is dus redelik ingewikkeld, maar beleggingsopsies wat die moeite werd 

is indien verstandige keuses gemaak word. 

Risiko en opbrengs op belegging (OOB) 
Sommige van die redes om te besluit om in 'n buitelandse rekening te belê, sluit in: 
• Diversifikasie (wanneer na buitelandse beleggings verwys word) beteken dat risiko's oor 

verskillende lande versprei is. Sommige lande het meer stabiele markte (ontwikkelde lande) as 
ander (ontluikende markte). 

• Veranderings in die wisselkoers kan dit aantrekliker maak om in 'n ander land te belê. Die rand 
toon 'n geneigdheid om teen die groot geldeenhede van die wêreld te depresieer – VS-dollar, 
Britse pond en die euro. Indien die geldeenheid depresieer (swakker word) is dit gunstig vir 
iemand met 'n belegging in 'n ander land. Om te illustreer hoe 'n gedepresieerde rand 'n goeie 
OOB tot gevolg kan hê, oorweeg die volgende voorbeeld: Veronderstel John het R5 in die VSA 
belê op 'n tydstip toe die wisselkoers USD$1 = R5 was. Dit beteken hy sal 'n belegging van $1 
hê. Die wisselkoers het sedertdien gedepresieer tot USD$1 = R10. Indien John nou sy 
belegging vir kontant omruil, sal hy R10 vir die oorspronklike R5 wat hy belê het, kry.  

• Daar kan beleggingsgeleenthede in ander lande wees wat nie in Suid-Afrika bestaan nie. Suid-
Afrika het nie olie nie en indien 'n belegger dink olie is 'n goeie belegging, moet hy/sy aandele 
in 'n oliemaatskappy wat in 'n ander land genoteer is, koop.  

• Iemand kan die opsie van emigrasie na 'n ander land oorweeg. Vanweë die valuta-
beheermeganismes in Suid-Afrika, is dit net moontlik om elke jaar 'n beperkte bedrag geld uit 
die land te neem. Dit kan dan 'n goeie idee wees om met 'n beleggingsportefeulje in die ander 
land te begin. 
 

Tydraamwerk van die belegging 
Die enigste beperking ten opsigte van die tyd is die bedrag geld wat elke jaar uit die land geneem 
mag word weens valutabeheer deur die regering. Buitelandse beleggings kan egter as 'n 
langtermyn- of korttermynbeleggingstrategie gebruik word. 
 
EFFEKTETRUSTS 
 
Beskrywing 
• Effektetrusts kan beskryf word as 'n "mandjie aandele" wat op die aandelebeurs verhandel. 
• Wanneer effektetrusts gekoop word, sal die belegger die tipe risikoprofiel aandui wat vir hulle 

aanvaarbaar is. 
• Effektetrusts word deur 'n fondsbestuurder bestuur wat na daardie spesifieke fonds omsien. 
• 'n Effektetrustfonds kan oor verskillende nywerhede op die JSE gediversifiseer word of tussen 

verskillende maatskappye in 'n sekere nywerheid. Die persone wat die effektetrust koop, besluit 
in watter opsie hulle wil belê.  

• Effektetrusts kan met 'n enkelbedrag, maandelikse bydrae of 'n kombinasie van die twee gekoop 
word. 

 
Risiko 
Die opsies wat beskikbaar is om vanuit te kies, kan wissel van 'n hoërisiko-ekwiteitsfonds waar alle 
fondse in aandele belê word tot 'n stabiele fonds waar risiko's verminder word deur beleggings 
tussen ekwiteite, internasionale markte en selfs beleggings in 'n paar lae geldmarkinstrumente 
gediversifiseer word.  
 
Opbrengs op belegging (OOB) 
• 'n Goeie effektetrustbelegging sal inflasie op medium termyn van drie tot vyf jaar klop.  
• Die opbrengskoers sal van die risiko-opsie wat gekies is, afhang, maar sal uiteindelik afhang 

van hoe goed die fondsbestuurder die geld belê het. 
 
Tydraamwerk van die belegging 
Belegging in effektetrusts is gewoonlik 'n medium tot langtermynbelegging. 

VERSAMELSTUKKE 
 
Beskrywing 
• Voorbeelde van versamelstukke kan antieke ware, munte, kunswerk, seëls, juweliersware en 

Kruger-rande insluit. 
• Wanneer versamelstukke gekies word, is dit belangrik om 'n goeie begrip van die mark te hê 

waar hierdie items gekoop en verkoop word.  
• Die mark vir versamelstukke in Suid-Afrika is beperk in vergelyking met die res van die 

wêreld, maar met tegnologie raak dit al hoe minder 'n probleem. 
 
Risiko 
• Om in versamelstukke handel te dryf, vereis 'n hoë vlak van kennis en kundigheid.  
• Enige skade aan iets soos 'n seëlversameling, kunswerk of antieke ware sal die waarde drasties 

verminder. 
 
Opbrengs op belegging (OOB) 
• Indien die artikel werklik 'n versamelstuk is, sal die waarde van die artikel mettertyd styg (mits 

daar geen beskadiging is nie).  
• Die nadeel van hierdie tipe belegging is dat daar nie 'n maandelikse bron van inkomste vir die 

belegger is nie. 
 
Tydraamwerk van die belegging 
• Die markte vir ware versamelstukke is nie regtig bestendig nie en hierdie tipe belegging toon 

gewoonlik groei oor 'n lang tydperk.  
• Natuurlik is dit moontlik om 'n wins in 'n kort tydperk te maak indien die item teen 'n lae prys 

gekoop is, bv. 'n onbekende kunstenaar word skielik beroemd omdat hy/sy "ontdek" is. Of 'n 
antieke meubelstuk, wat by 'n pandjieswinkel gekoop is wat nie die waarde van die artikel besef 
nie, word daarna vir 'n aansienlike wins verkoop. Gewoonlik is hierdie vondse die uitsondering 
op die reël en blote geluk vir die belegger. 

 
KENNISDEPOSITO'S 
 
VASTE DEPOSITO'S 
 
Beskrywing 
• 'n Vaste deposito word by 'n bank geopen wanneer 'n vaste bedrag geld vir 'n vaste 

(voorafbepaalde) tydperk belê word teen 'n rentekoers wat óf vas kan wees óf verander wanneer 
die prima koers verander.  

• Vaste deposito's is langtermynbeleggings en die geld kan net onttrek word wanneer die 
uitkeerdatum bereik word of wanneer die belegger te sterwe kom. Indien die belegger die 
fondse voor die uitkeerdatum wil onttrek, sal 'n boete gevra word.  
 

Risiko 
Geld wat in die bank belê word, het gewoonlik 'n baie lae risiko. Die belegging kan net "verloor" 
word indien die bank gelikwideer word. Dit het al in die verlede in Suid-Afrika gebeur dat banke 
gelikwideer is, maar dit is 'n redelik seldsame gebeurtenis. Neem egter kennis van die situasie waar 
African Bank onder kuratele in Augustus 2014 geplaas is om te verstaan dat selfs geld in die bank 
'n mate van risiko dra. 

Opbrengs op belegging (OOB) 
• Die rentekoers wat op 'n vaste deposito gebied word, sal van bank tot bank verskil. Dit sal ook 

van die bedrag geld wat belê is, afhang. Gewoonlik hoe langer die tydraamwerk en hoe hoër die 
bedrag wat belê is, hoe hoër sal die rentekoers wees. Ten spyte hiervan, kan mens net hoop dat 
die vaste deposito (selfs met kumulatiewe rente) inflasie sal oortref. Ongelukkig is dit dikwels 
nie die geval nie.  

• Die enigste kapitaalgroei wat met 'n vaste deposito bereik word, is indien die rente op die vaste 
deposito gekapitaliseer (herbelê) word. Kumulatiewe rente word dan op die oorspronklike vaste 
deposito en die rente wat herbelê is, verdien. 

• Indien die belegger besluit dat die rente aan hom/haar uitbetaal moet word om sy/haar inkomste 
aan te vul, is daar geen kapitale groei nie.  

• Die opbrengs op belegging met 'n vaste deposito is gewoonlik laag, maar dan ook die risiko wat 
met die vaste deposito gepaardgaan. 

 
Tydraamwerk van die belegging 
Vaste deposito's kan van 'n jaar tot 10 jaar wees (of selfs langer). Hoe langer die tydraamwerk van 
die belegging, hoe hoër is die rentekoers gewoonlik. 
 
GELDMARKREKENINGS 
 
Beskrywing 
• 'n Geldmarkrekening is 'n tipe korttermynbelegging en dit raak toenemend gewild. 
• Dit is maklik om toegang tot geldmarkrekeninge op kort termyn te kry omdat hulle baie likied 

is. 'n Voorbeeld van 'n geldmarkrekening is 'n daggeldrekening, waar geld "onbepaald" belê 
word. Die belegger moet net kennis gee dat hy/sy fondse in die toekoms wil onttrek. 'n 32-dae 
daggeldrekening het 'n kennisgewingtydperk van 32 dae. 
 

Risiko en opbrengs op belegging (OOB) 
• Geldmarkrekening het 'n lae risiko, maar bied 'n laer rentekoers as langertermynbeleggings. 
• Die rentekoers op geldmarkrekeninge presteer gewoonlik beter as normale spaarrekeninge.  
• Dit maak hulle aantreklike opsies vir korttermynbeleggers. 
 
Tydraamwerk van die belegging 
'n Geldmarkrekeninge is 'n korttermynbeleggingsopsie, wat strek van tydperke van ongeveer 'n 
maand tot 'n jaar. 
 

(maks. 35 punte) 
Versekering en Lewensversekering 
Wanneer mense oor versekering praat, verwys hulle gewoonlik na beide versekering en 
lewensversekering. Daar is egter 'n verskil tussen hierdie twee begrippe en as leerders van 
Besigheidstudies is dit belangrik om hierdie verskil te verstaan: 
• Versekering is in geval iets gebeur (bv. brand, diefstal, oorstroming, ens.). Hierdie 

gebeurtenissie kan of kan nie plaasvind nie, maar om die risiko te bestuur indien hulle 
plaasvind, wil die versekerde skadeloos gestel word (in dieselfde finansiële posisie geplaas 
word waarin hulle voor die insident was). 

• So seker as wat ons mense is wat op die planeet Aarde bly, sal ons aftree nadat ons gewerk het 
of dit is moontlik dat die dood eerste sal kom. Ons kan die risiko van geliefdes sonder inkomste 
bestuur wanneer ons te sterwe kom, of die risiko om nie 'n ordentlike lewenstandaard na aftrede 
te handhaaf nie, deur middel van lewensversekering. 

Deur versekering of lewensversekering uit te neem, betaal die versekerde ('n individu of besigheid) 
'n maandelikse premie om die risiko na die versekeraar oor te dra. 
 
Versekerbare en nieversekerbare risiko's 
Sommige risiko's is onversekerbaar en sommige is so duur om te verseker, dat dit onbekostigbaar is 
om teen hierdie risiko's te verseker. Sommige van hierdie risiko's is: 
• Oorlog en verwante risiko's is gewoonlik onversekerbaar, aangesien versekeringsmaatskappye 

dit as 'n risiko beskou wat deur die regering bestuur moet word (dit moet voorkom word).  
• Een risiko wat gewoonlik as onversekerbaar beskou word, is slegte skuld. Daar is egter 

versekering teen slegte skuld beskikbaar, maar dit is een van daardie risiko's wat bykans 
onbekostigbaar is. 

• Sakerisiko's, soos prysskommelings weens tydsverloop (tussen die tyd wat die goedere bestel 
word en die tyd wat dit ontvang word), word nie deur middel van 'n tradisionele 
versekeringspolis gedek nie. Die besigheid kan egter besluit om teen sulke risiko's te verskans, 
maar dit is nie deel van ons sillabus nie.  

• Indien handelsvoorraad verouderd raak weens veranderings in mode, is dit 'n sakerisiko wat nie 
versekerbaar is nie.  

• Tegnologie verander teen 'n vinnige tempo en konstante verbeterings word aan masjinerie en 
die produksieprosesse gedoen. 'n Besigheid kan nie versekering uitneem teen masjiene wat 
verouderd raak nie. Bruikhuur is egter 'n opsie om te verhoed dat mens met verouderde 
toerusting opgeskeep sit.  

• Niemand kan versekering uitneem teen ŉ onwettige handeling nie. Byvoorbeeld, ek kan nie 'n 
versekeringspolis teen 'n boete wat vir 'n verkeersoortreding opgelê is, uitneem nie.  

 
TIPES VERSEKERING 
 
VERPLIGTE VERSEKERING 
 
Werkloosheidsversekeringsfonds (WVF) 
• Die Wysigingswetsontwerp op Werkloosheidsversekering (2013) verander sekere kwessies wat 

deur die Wet op Werkloosheidsversekering van 2001 behandel is. 
• Die Werkloosheidsversekeringsfonds (WVF) gee korttermynverligting aan werkers wanneer 

hulle werkloos is of wanneer hulle nie kan werk nie vanweë kraamverlof of siekte. Dit verskaf 
ook verligting vir afhanklikes van 'n oorlede werknemer wat tot die fonds bygedra het. 

• Bydraes word deur beide die werknemer en die werkgewer gemaak. Een persent van die bruto 
salaris word van die werknemers se salaris afgetrek en 'n gelyke bedrag word deur die 
werkgewer bygedra wat hierdie bedrag aan SAID moet betaal. Die plafonbedrag (perk om 
bydrae te bereken) is tans (2015) R14 872 per maand. 

• Die volgende mense word van WVF-versekering uitgesluit: 
− Werknemers wat minder as 24 uur 'n maand werk. 
− Werknemers wat slegs kommissie verdien. 

• Staatsamptenare en buitelanders wat in die land werk, is voorheen uitgesluit. Nou word 
sommige buitelanders deur die WVF beskerm. Werknemers met leerlingskap word met die 
2013-wysiging ingesluit.  

• Huiswerkers word INGESLUIT by WVF en die werkgewer moet seker maak hulle registreer by 
die Departement van Arbeid. 

• Die maksimum bedrag wat aan die werklose werker betaal sal word, is 58% van maandelikse 
salaris, mits hulle reeds vir minstens vier jaar tot die WVF bygedra het. Die eis sal nie vir meer 
as 238 dae betaal word nie. In die geval van kraamverlof is die maksimum getal dae waarvoor 
die ma kan eis 121 dae. 

Die Wet op Vergoeding vir Beroepsbeserings en -siektes (WVBBS) 
• Dit het voorheen as die Ongevallefonds bekendgestaan. 
• Indien 'n werknemer by die werk beseer of siek of ongeskik word as gevolg van sy/haar werk, 

kan die persoon vergoeding van die Agentskap vir Beroepsbeserings en -siektes eis. Dit is ook 
moontlik vir families of afhanklikes van 'n broodwinner om te eis indien die broodwinner 
gesterf het as gevolg van 'n werkverwante ongeluk of siekte.  

• Elke werkgewer registreer by die Vergoedingsfonds en betaal 'n jaarlikse bedrag gegrond op 
die werknemer se verdienste en die risiko’s wat met daardie spesifieke werk gepaardgaan.  

• Die bedrag van vergoeding wat aan 'n werknemer betaal word, word as 'n persentasie van die 
salaris wat die werknemer op daardie tydstip verdien het, bereken.  

• Wanneer sal eise nie betaal word nie? 
− Huiswerkers wat in private diens is, kan nie eis nie, maar huiswerkers wat by 'n hotel of 

gastehuis werk, kan eis. 
− Lede van die Suid-Afrikaanse Nasionale Weermag of Suid-Afrikaanse Polisiediens word 

nie deur WVBBS gedek nie. omdat hulle hul eie aparte fonds het. 
− Indien die werknemer vir drie dae of korter afgeboek word weens die voorval, sal die fonds 

nie betaal nie.  
− Indien die eis ouer as 12 maande is vanaf die datum van die voorval of toe die diagnose 

gemaak is, vind outomatiese verwerping van die eis plaas.  
 
Padongelukfonds (POF) 
• Die Padongelukfonds (POF) is verpligte versekering wat alle gebruikers van Suid-Afrikaanse 

paaie dek.  
• Die POF help mense wat in 'n motorongeluk was en sal vir rehabilitasie en mediese eise betaal.  
• Die POF verskaf vrywaring aan die persoon wat die ongeluk veroorsaak het; dit verhoed die 

beseerde persoon of sy/haar familie om 'n eis teen die skuldige party in te stel. 
• Die POF sal in die volgende gevalle betaal: 

− Enige persoon wat in 'n motorongeluk beseer is, of dit die bestuurder, 'n passasier of 'n 
voetganger is. 

− Die familie van 'n oorlede slagoffer kan ook eis. 
• Bydraes tot die fonds is by die brandstofprys ingesluit. 
 
Nieverpligte versekering 
Daar is 'n verskeidenheid versekeringspolisse beskikbaar vir besighede en individue. Verskillende 
versekeringsmaatskappye kan korttermynversekeringspolisse wat van mekaar verskil, aanbied. Wat 
hieronder gegee word, is 'n veralgemening, aangesien besef word dat daar verskille tussen polisse 
kan bestaan.  
 
Wanneer versekering uitgeneem word, betaal die versekerde 'n premie aan die versekeraar (bv. 
Sanlam, First for Women, MiWay, Auto and General, Outsurance, ens.) om die risiko dat 'n sekere 
gebeurtenis kan voorkom, te dek. Premies vir hierdie versekeringspolisse sal van persoonlike 
behoeftes, die risikoprofiel van die klant, maar ook die waarde van die bates wat verseker word, 
afhang. 

Brandversekering 
• Hoewel brandversekering in sommige boeke as 'n aparte versekeringspolis genoem word, is 

versekering teen brand gewoonlik deel van ander versekeringspolisse: 
− Brandskade aan die struktuur van 'n huis of gebou word gewoonlik by die versekering 

ingesluit wat deur banke verpligtend gemaak word, wanneer hulle 'n verband vir die gebou 
finansier.  

− Brand wat skade aan 'n voertuig veroorsaak, sal by motorversekering ingesluit word.  
− Die inhoud van die huis of gebou sal teen brand gedek word deur die huisbewoners-

versekering. 
• Hoe meer ontvlambaar 'n produk is (grasdak of voorraad soos hout, papier, gas, ens.), hoe hoër 

die risiko en dus 'n hoër premie.  
• Die aard van die omringende geboue kan ook 'n invloed op die risiko en premie hê. Indien die 

gebou (huis of besigheid) wat verseker is langs 'n garage is (wat petrol of diesel verkoop), sal 
daar 'n hoë risiko met die versekering gepaardgaan en dus is 'n hoë premie betaalbaar. 

 
Algemene besigheidsversekering/Kommersiële versekering 
Besigheidsversekering is waarskynlik een van die belangrikste besluite wat die entrepreneur of 
bestuurder moet oorweeg ten einde die besigheid teen verliese te beskerm wat deur onvoorsiene 
omstandighede veroorsaak word. Hierdie omstandighede kan diefstal (winkeldiefstal), inbraak 
(gedwonge toegang), openbare aanspreeklikheid indien 'n klant op 'n nat vloer gly en 'n besering 
opdoen terwyl in die winkel is (word aanspreeklikheidsversekering genoem) en skade weens brand 
of natuurelemente. 
 
Versekeringskontrakte met betrekking tot versekering vir voorraad (handelsvoorraad) sal 'n 
"ysterkluis-klousule" bevat. Dit vereis dat die versekerde (besigheid) 'n rekord van voorraad 
voorhande in 'n kluis gehou word wat vuurvas is en nie deur vuur vernietig kan word nie. Daar 
word nie meer vereis dat rugsteundrekords in 'n vuurvaste kluis op die perseel gehou word nie, 
aangesien tegnologie dit moontlik maak om rekords nie op die perseel te hou nie. 
 
Die besigheid moet ook daarvan bewus wees dat in ekstreme omstandighede daar 'n totale of 
gedeeltelike verlies van inkomste kan wees indien die besigheid nie kan funksioneer terwyl 
herstelwerk gedoen word nie. Hierdie verlies aan inkomste kan ook in 'n kommersiële 
versekeringspolis gedek word. 

Voertuigversekering 
Wanneer ons oor voertuigversekering praat, onderskei ons gewoonlik tussen twee opsies: 
• Volledig omvattend: Volledig omvattende versekering beteken die versekerde se motor en die 

ander voertuig sal herstel word in geval van 'n ongeluk. Skade wat deur ŉ brand aangerig is, sal 
gedek word of indien die motor gesteel is, sal die versekerde skadeloos gestel word (in 
dieselfde finansiële posisie as voor die verlies plaasgevind het, geplaas word). Dit is belangrik 
om te onthou dat items, soos duur klankstelsels, skootrekenaars en ander duur items afsonderlik 
gespesifiseer word om te vermy dat hierdie bates nie deur die versekeringspolis gedek word nie. 
Versekeraars kan 'n doelgemaakte oplossing uitwerk om die individuele behoeftes van die 
versekerde te dek.  

• Derdeparty, brand en diefstal: Hoe ouer die voertuig, hoe minder die waarde. Indien 'n 
voertuig redelik oud is, is dit dalk nie finansieel lewensvatbaar om steeds volledige omvattende 
versekering te betaal nie, aangesien die moontlikheid bestaan dat die versekeringsmaatskappy 
die voertuig sal afskryf indien dit beskadig word en nie 'n ordentlike waarde uitbetaal nie. In so 
'n geval, indien die eienaar/bestuurder (van die ou voertuig) die ongeluk veroorsaak het wat 
verantwoordelik vir die skade aan 'n ander baie duur motor was, moet die skade aan die ander 
motor (derde party) op die allerminste deur die versekeringsmaatskappy betaal word. Hierdie 
tipe versekering betaal ook uit indien die motor gesteel word of in 'n brand beskadig word. 

 
Ons het reeds genoem dat die premie wat vir versekering betaal word, deur die waarde van die bate 
en die risiko bepaal word. Dit is interessant om te weet dat manlike bestuurders onder 25 jaar as 'n 
baie hoë risiko geklassifiseer word en dat hul motorversekeringspremies gewoonlik baie duur is. 
 
Geld in transito-versekering 
Indien 'n besigheid baie kontant hanteer, kan dit wys wees om geld in transito-versekering uit te 
neem om enige potensiële verliese te dek wat tussen die besigheid en die bank plaasvind. Sommige 
besighede verkies om nie hierdie risiko te neem nie en sal die vervoer van die geld aan 'n derde 
party uitkontrakteer, soos Coin sekuriteitsmaatskappy (wat beslis hierdie tipe versekering sal hê). 
 
Getrouheidsversekering 
Getrouheidsversekering word uitgeneem om die besigheid teen finansiële verliese te beskerm wat 
deur oneerlike werknemers veroorsaak word. Diefstal van geld of bedrog kan gedek word. Indien 
daar slegs een of twee persone in die besigheid is wat geld hanteer of met finansies werk, kan die 
polis uitgeneem word om individuele werknemers te dek (hul name word in die polis 
gespesifiseer). Indien 'n groot aantal personeellede gedek moet word, kan 'n vlottende polis 
(kontrakpolis) uitgeneem word waarin spesifieke poste eerder as individuele mense gedek word.  

BESIGHEIDSTUDIES VRAESTEL II: LAERORDEDENKE-RUBRIEK (60% GEWIGSWAARDE) Vraag 1 Vraag 2 

KRITERIA 0 1 2 
    

Formaat Voldoen nie aan die 
korrekte standaard 
nie 

Gedeeltelik korrekte 
formaat 

Korrekte formaat         

 
0 1 2 3 

   
Terminologie Geen gebruik van 

saketerminologie 
nie 

Geïsoleerde/beperkte 
gebruik van 
saketerminologie 

Goeie gebruik van 
saketerminologie 

Uitstekende gebruik 
van 
saketerminologie 

      

Inhoud (aantal 
relevante feite) 

Maksimum 50 feite. Deel deur twee om 'n punt uit 25 te kry. Punte word toegeken onder andere vir noem van 
die feit, verduidelikings van feite of stellings, toepaslike voorbeelde; uitbreiding van akronieme. LET WEL: 
Gelyste feite wat nie verduidelik word nie = maks. 4 punte (8 feite)  

    

Subtotaal: (30 punte)     

BESIGHEIDSTUDIES VRAESTEL II – HOËRORDEDENKE-RUBRIEK (40% GEWIGSWAARDE) 
Indien alle AFDELINGS nie voltooi is nie, word die beoordeling gegrond op die hoeveelheid verwagte inligting. 
Bv. 'n kandidaat wat een afdeling goed motiveer, maar nie die ander beantwoord nie, kan nie vir 'n "meerderheid stellings"-punt kwalifiseer nie. 
KRITERIA 0 1 2 3 4   
Stawing 
(motivering vir 
stellings wat 
gemaak is) 

Geen poging om te 
staaf nie. 

Baie beperkte 
stawing. 

Minder as helfte van 
die stellings is 
gestaaf. 

Die meerderheid van 
die stellings is 
gestaaf. 

Die meerderheid van 
die stellings is 
deeglik gestaaf wat 
breedte en/of diepte 
van begrip toon.  

    
  

 0 1 2 3 4   
Toepassing op 
konteks 

Oppervlakkige 
verwysing gegrond 
op die 
gevallestudie/gegewe 
konteks 
(Hou aan om die 
naam van die 
besigheid 
herhaaldelik te noem 
sonder toepaslike 
voorbeelde). 

Deurlopende verwys 
word na die 
gevallestudie/gegewe 
konteks gemaak 
moet 'n paar 
toepaslike 
voorbeelde. 

Deurlopende 
verwysing word na 
die 
gevallestudie/gegewe 
konteks gemaak met 
'n paar voorbeelde 
wat ten volle 
geïntegreer is. 

Voorbeelde het 
betrekking op die 
gevallestudie/gegewe 
konteks en is ten 
volle by die respons 
geïntegreer wat 'n 
begrip van die 
betrokke kwessies 
toon. Verwys na 
aktuele sake.  

Voorbeelde het 
betrekking op die 
gevallestudie/gegewe 
konteks en is ten 
volle by die respons 
geïntegreer wat 'n 
begrip van die 
betrokke kwessies 
toon. Aktuele sake is 
ten volle by die 
respons geïntegreer. 

    
  

 0 1 2 3 4 5 6 
Kreatiewe 
probleemoplossing 

Geen begrip van die 
probleem en geen 
oplossing gegee nie. 

Identifisering van die 
probleem en 'n 
verkeerde/swak 
oplossing voorgestel. 

Identifisering van die 
probleem met 
breedte, maar nie 
diepte nie 
(oppervlakkig). 

Goeie insig en begrip 
van helfte van die 
probleem met 
oplossings wat 
gebied word en 
diepte van begrip 
toon OF minder as 
die helfte in breedte 
en diepte. 

Goeie insig en begrip 
van die meerderheid 
van die probleme 
met oplossings wat 
aangebied word wat 
diepte van begrip 
toon OF helfte in 
breedte en diepte. 

Goeie insig en begrip 
van die holistiese 
probleem met 
oplossings wat gebied 
word wat volledig 
bespreek word en 
begrip van alle 
aspekte toon OF die 
meerderheid in 
breedte en diepte. 

Goeie insig en 
begrip van die 
holistiese probleem 
met oplossings wat 
gebied word wat 
volledig bespreek 
word en breedte en 
diepte van begrip 
toon. 

Sintese Nie aan enige 
kriteria wat 
hieronder gelys is, 
voldoen nie. 

Minstens aan een 
van die kriteria 
voldoen. 

Enige twee van die 
kriteria nagekom. 

Enige drie van die 
kriteria nagekom. 

Enige vier van die 
kriteria nagekom. 

Enige vyf van die 
kriteria nagekom. 

Enige ses van die 
kriteria nagekom. 

1 Inleiding – het nie bloot die vraag oorgeskryf nie, maar toon 'n begrip van die verband tussen die onderwerpe. 
2 Gevolgtrekking – dit moet 'n logiese bevestiging van die punte wat geopper is, wees.  
3 Vloei van gedagte, d.i. paragrawe volg logies op mekaar. 
4 Integrasie van onderwerpe wat in die vraag gegee is. 
5 Integrasie van die vraag met ander sakeverwante onderwerpe om die gehalte van die antwoord te verhoog. 
6 Argumente is ontwikkel. 
SUBTOTAAL: (20 punte)  

 


